
Galeuzca 
Harrigarria da Aznar-en izen-

dapena aipatzerakoan, Pujol-en 
baiezko borobila oso jende gutxik 
azpimarratzea. Hala ere, eta ene 
ustez, hauxe da datu garrantzitsu 
bat (oso berria ez bada ere ): Con-
vergencia i Uniò partidoa espainiar 
Estatuaren pilare nagusi bihurtu 
da, baita PPrena ere. 

1922an Maciàk «Estat Catalá» 
alderdia sortu zuenean, Catalunya 
zen espainiar eskuindarren loka-
muts etengabea. Eta, alderantziz, 
kataluñar abertzaletasuna euskal-
dunon arreta-gune eta eredu. 

Eli Gallastegik, honetara, he-
mengo errejionalismo merkeak 
gainditu nahiz "Jagi-Jagi"ren oina-
rriak jarri zituenean, bi erreferen-
tzia zituen : Irlanda, batetik, eta 
gorantza zetorren Catalunya Aska-
tua, bestetik. Eta 1931ko Apirila-
ren 14an Barzelonan Maciàk «Re-
pública Catalana» aldarrikatu 
zuenean, espainiar nazionalistak 
sutu zituen; berauek «hay que fusi-
lar a Macià» prentsa bidez esan 
arazi arte. 

Aldatu egin dira gauzak geroz-
tik. 1931an mehatxu ezin larriagoa 
zen "Galeuzca" projektua . Katalu-
ñaren aldetik batez ere. Gaur, be-
rriz, eta zoritxarrez, gure "Gudari"k 
nekez begiratuko luke Barzelona 
aldera argi bila. Eta guk geuk ere. 
gero eta nekezago, egia esan, hiz-
kuntzaren alorrean ez bada . 

CiU blokea ez da, zorionez, 
Catalunya abertzale osoa. Hor dau-
de Pujol onartzen ez duten katala-
nista guztiak ( oso zatiturik badau-
de ere ), eta ERC partidoa bereziki. 

Baina non gelditu da Franco 
baino lehenago azkar zegoen giro 
hura , eta espainiar senditzen ez 
diren herrien arteko anaitasuna? 
Zer esan nahi du gaur "Galeuz-
ca" hitzak? Zerk aldatu du Cata-
lunya horren sakonki azken urte 
hauetan? 

Erantzuna nabarmena da . Bai-
na ez dut nik hemen emango. Ar-
gienek berehala ulertuko naute. 


